
HAMKORLIK PEDAGOGIKASI ASOSIDA OLIY TA’LIMDA TA’LIM JARAYONINI 
SAMARALI TASHKIL ETISH 

 
ЭФФЕКТИВНАЯ ОРГАНИЗАЦИЯ ОБРАЗОВАТЕЛЬНОГО ПРОЦЕССА В ВЫСШЕЙ 

ШКОЛЕ НА ОСНОВЕ ПЕДАГОГИКИ СОТРУДНИЧЕСТВА 
 

EFFECTIVE ORGANIZATION OF THE EDUCATIONAL PROCESS IN HIGHER 
EDUCATION BASED ON THE PEDAGOGY OF COOPERATION 

 
Qurbonova Baxtixon Qo‘chqarbayevna1 

 
1Qurbonova Baxtixon Qo‘chqarbayevna − Farg‘ona davlat universiteti, filologiya fanlari 

nomzodi, dotsent. 
 

Annotatsiya 
Ushbu maqolada hamkorlik pedagogikasi asosida oliy ta’limda ta’lim jarayonini samarali tashkil etish usullari, 

shuningdek, dars samaradorligini oshirishda hamkorlikda ishlash tamoyillarining muhim jihatlari xususida fikr yuritiladi. 
Аннотация 

В данной статье рассматриваются методы эффективной организации образовательного процесса 
в высших учебных заведениях на основе педагогики сотрудничества, а также важные аспекты принципов 
совместной работы в повышении эффективности урока. 

Abstract 
This article discusses the methods of effective organization of the educational process in higher educational 

institutions based on the pedagogy of cooperation, as well as important aspects of the principles of teamwork in 
improving the effectiveness of the lesson. 

 
Kalit so‘zlar: hamkorlik pedagogikasi, hamkorlikda ishlash tamoyillari, insonparvarlik pedagogikasi, ta’lim 

sifatini takomillashtirish. 
Ключевые слова: педагогика сотрудничества, принципы сотрудничества, гуманитарная 

педагогика, повышение качества образования. 
Key words: pedagogy of cooperation, principles of cooperation, humanitarian pedagogy, improving the quality 

of education. 
 

KIRISH 
Hamkorlik pedagogikasi – bu shaxsning har tomonlama barkamol rivojlanishi yoʻlida muhim 

qadam hisoblangan, bolalarni oʻqitish va tarbiyalashda nafaqat oʻqituvchilarning taʼlim oluvchilar va 
hamkasblar bilan, shuningdek, ota-onalar, atrof-muhit, jamoa faollari bilan birgalikdagi faoliyatidir. 
Ota-onalar, atrof-muhit, jamoa faollari, nodavlat va notijorat tashkilotlar bilan birgalikdagi harakat, 
dars va darsdan tashqari faoliyatda ularning ishtirok etishi, taʼlim-tarbiya jarayoni sifat va 
samaradorligini oshirishda yordam koʻrsatishi, mavjud muammolarni birgalikda hal etish va oʻzaro 
hamfikrlilik muhitini tashkil etishni talab etadi. Pedagog-novatorlar esa pedagogika fani rivojiga oʻz 
hissasini qoʻshadigan, yuqori natijalarni koʻzlaydigan isteʼdodli pedagoglar boʻlishi lozim. 

Hamkorlik pedagogikasining gʻoya va tamoyillarini amalga oshiruvchi pedagog-
novatorlarning konseptual gʻoyalarini tahlil etish, ularning taʼlim oluvchilarning taʼlim-tarbiyasiga 
yondashuvi yangi, insonparvar tizimga egaligini alohida qayd etishni taqozo etadi.  

Hamkorlik pedagogikasining rivojlanishi, eng avvalo taʼlim-tarbiyani insonparvarlashtirish va 
shaxsga yoʻnaltirilgan taʼlim bilan bevosita aloqadordir. Shu bilan birga, bugungi kunda ham taʼlim-
tarbiyani insonparvarlashtirish, shaxsiy insonparvarlik yondashuvi hamkorlik pedagogikasining 
muhim yoʻnalishlari sanaladi. 

ADABIYOTLAR TAHLILI 
Taʼlim sifatini takomillashtirish deganda taʼlim jarayonlarini tizimli loyihalashtirish va 

pedagogik qoʻllab-quvvatlash, qayta aloqaning intensivligini taʼminlash, pedagogik tizimning 
ochiqligi, dinamikligi, statistikligi, talabalarning oʻz-oʻzini rivojlantirishi, intellektual, hissiy, axloqiy, 
madaniy, jismoniy imkoniyatlarini faollashtirishga erishish tushuniladi. Talabalarning oʻz-oʻzini 
rivojlantirishida hamkorlik pedagogikasi yetakchilik qiladi. Buning uchun darslarda talabaga fikr 
erkinligi, oʻzaro bahs-munozaraga kirishish, fikrini isbotlash uchun imkoniyat yaratish kerak boʻladi.  

Yu.A.Maslova ham taʼlim jarayoni sifatini uch asosiy jihatlarini alohida qayd etadi: 

 — birinchidan, bilimlar va koʻnikmalar sifatidagi asosiy xususiyatlar;  
- ikkinchidan, oʻquv yurtlari tomonidan taqdim etilayotgan kafolatlar;  
- uchinchidan, taʼlim muassasasining obroʻsi, nufuzi, oʻqituvchilar va taʼlim olayotganlarning 

kommunikativ layoqati va boshqa xususiyatlari tegishlidir [6].  
Shu oʻrinda oliy oʻquv yurtlari tomonidan taqdim etilayotgan kafolatlarning bosh mezoni 

sifatida dars sifatiga qaratilar ekan, bunda har bir talabaning darsga boʻlgan qiziqishini orttirishda 
hamkorlikda ishlashning oʻziga xosligi, talabaning darsda koʻmakchi, yoʻnaltiruvchi sifatidagi 
faoliyatini yaxshilashga qaratilgan mexanizmlarni ishlab chiqish hozirgi kunning dolzarb 
masalalaridan biriga aylanmoqda. 

K.Rodjers anʼanaviy pedagogikaning oʻqituvchi bilimlarini bayon etishi, taʼlim oluvchilar 
ularni oʻzlashtirishga harakat qilishi, dars va imtihonlar – taʼlimning asosiy tarkibiy qismlari 
hisoblanishi, shuningdek, oʻqituvchi boshqaruvchi, taʼlim oluvchilar esa unga boʻysunuvchilar 
sifatidagi qotib qolgan qoidalarni tanqid qiladi. 

Ana shu nuqtayi nazardan K.Rodjers[5] taʼlimning ikki turini ajratib koʻrsatadi: oddiy bilimlar, 
faktlar bilan qurollantiradigan axboriy va taʼlim oluvchilarga ularning oʻz-oʻzini oʻzgartirishi va oʻz-
oʻzini rivojlantirishi uchun zaruriy, haqiqiy bilimlar beruvchi ahamiyatli taʼlim. Insonni shaxs sifatida 
shakllantiruvchi taʼlim shaxsga yoʻnaltirilgan yoki K.Rodjers fikricha, ahamiyatli taʼlimdir. 

Oliy taʼlimda oʻquv-tarbiya jarayonini insonparvarlashtirish, pedagogikaning atrofdagi 
shaxsga nisbatan pedagogik-psixologik taʼsirlarni rasman bekor qilish, shaxsga yoʻnaltirilgan 
pedagogikaga umumiy tartibda oʻtish, oliy taʼlimda pedagog hamda hozirda taʼlim oluvchilar 
oʻrtasida insoniy va axloqiy munosabatlarni oʻrnatish hamda tarkib toptirish bilan farq qilishi, 
qolaversa, bugungi kun taʼlim oluvchilarining shaxsiy va ilmiy faoliyatida bularning barchasi muhim 
ahamiyat kasb etishi lozim. 

Yuqorida taʼkidlangan insonparvarlik nuqtayi nazaridan aynan taʼlim va tarbiyaning asosiy 
belgilangan maqsadi shundan iboratki, har bir taʼlim oluvchi bilish hamda muloqot qila olish 
faoliyatining toʻlaqonli huquqli subyekti, qolaversa, samarali faoliyatni tashkil eta oladigan 
tashabbuskor shaxs boʻla oladi.  

Taʼlim jarayonida oʻquv-tarbiyani insonparvarlashtirishning asosiy muhim parametrlari va 
koʻrsatkichi sifatida qanchalik bu jarayonlar shaxsning umumiy mazmunda oʻz-oʻzini toʻlaqonli 
namoyon eta olishi uchun turli shart-sharoit yaratilganligi, shuningdek, undagi tabiiy va ilmiy 
layoqatni yuzaga chiqarganligi, uning ijodkorligi, erkinlik, tashabbuskorlik qobiliyatlarining turli 
yoʻnalishda shakllanganligi bilan belgilanadi.  

Pedagogik jarayonlarni umumiy tartibda insonparvarlashtirishning keng masalalarini tahlil 
qilar ekanmiz, L.V.Zanina uni amalga oshirishning yoʻllaridan biri sifatida “qaysidir fanlar doirasida 
kuchni turli faoliyatda sarflashda emas, turli nazariy va amaliy bilim sohalari, madaniyat, tashqi 
muhit mashgʻulotlari uchun tanlangan maʼlumot erkin olinadigan va buni umumiy tarzda pedagogik-
psixologik vazifalarni birlashtiradigan” integratsion taʼlim mazmunini qayta tashkil etishda va 
faoliyatga tadbiq etishda aks etadi, deb taʼkidlab oʻtadi.  

L.V.Zanina tadqiqot ishida taʼlim oluvchilarda “Menlik” tuygʻusining katta imkoniyatlarga ega 
ekanligiga ishonch uygʻota oladigan pedagogni har jabhada insonparvarlikning muhim jihati, deb 
hisoblaydi [3]. 

Taʼlim va tarbiyani insonparvarlashtirishning turli jihatlari E.V.Bondarevskaya [2], 
S.V.Kulnevich[2], B.M.Bim-Bad[1], V.V.Serikov[8], J.Gʻ.Yoʻldoshev[4], R.Gʻ.Safarova [7], 
N.M.Egamberdieva [9] kabilarning ishlarida bayon etilgan.  

Hamkorlik pedagogikasining asosiy yoʻnalishlaridan yana biri shaxsiy-insonparvarlik 
yondashuvidir. Shaxsiy-insonparvarlik yondashuv shaxs sifatlarini har tomonlama rivojlantirishga 
qaratilgan taʼlim tizimi markazida turadi. Bunday rivojlanishning oʻlchovi taʼlimning asosiy natijasi, 
yaxlitlikda oʻqituvchi, tarbiyachi, boshqaruvchi, tarbiyaviy muassasa ish sifati mezoni deya eʼlon 
qilinadi. 

Mazkur yondashuv taʼlim oluvchi shaxsi, uning ichki dunyosi, qobiliyatlari, imkoniyatlari, 
erkinlik va adolatlilik, yaxshilik va baxtning axloqiy kuch-qudratini rivojlantirishga yoʻnaltirilgan. 
Taʼlim muassasasining maqsadi – shaxsning ichki kuchlari va imkoniyatlarini uygʻotish, ularning 
toʻliq va erkin rivojlanishi uchun zarur shart-sharoitlar yaratishdir. 

Aynan bugungi kunga kelib taʼlimning asosiy maqsadi oʻquv-tarbiya jarayonining shaxsga 
yoʻnaltirilganligi asnosida taʼlimga va shaxsga nisbatan yangicha va innovatsion qarash: shaxsiy 
pedagogik faoliyatning obyekti emas, aksincha subyekti sifatida aks etadi; shaxs esa – bunda 

qandaydir ichki va tashqi maqsadlarga erishish vositalari emas, balki taʼlim tizimi maqsadi; har bir 
taʼlim oluvchi qobiliyatli, koʻplab taʼlim oluvchilar iqtidorli; shaxsning muhim sifatlari sifatida yuksak 
axloqiy qadriyatlar (yaxshilik, sevgi, mehnatsevarlik, vijdon, qadr-qimmat, fuqarolik va boshqalar) 
aks etadi. 

Pedagogik munosabatlarni insonparvarlashtirish va demokratlashtirish: pedagogik 
muhabbat, taʼlim oluvchilar taqdiriga qiziqish bilan qarash; taʼlim oluvchiga yuksak ishonch bilan 
qarash; hamkorlik, muloqot mahorati; toʻgʻridan-toʻgʻri majburlashdan voz kechish;  ijobiy 
ragʻbatlantirishning muhimligi; taʼlim oluvchi shaxsiga taʼlim subyekti, faollik va erkin tanlash sohibi 
sifatidagi munosabat; oʻqituvchi va taʼlim oluvchi huquqlarini tenglashtirish; taʼlim oluvchining erkin 
tanlashga boʻlgan huquqi tushuniladi. 

Zamonaviy sharoitda toʻgʻridan-toʻgʻri natija bermaydigan “majburlab oʻqitish” metodidan voz 
kechish balki majburlovsiz, ishonchga asoslangan talabchanlikni yoʻlga qoʻyish; oʻqitishga tugʻma 
qiziqishlarni koʻpayganligi; majburlashning oʻrnini muvafaqqiyatga erishishga imkon beradigan istak 
bilan almashtirish; taʼlim oluvchilarni erkinlik va tashabbuskorlikka qoʻyib berilishi; taʼlim 
oluvchilarga ularning subyektligi, oʻz-oʻzini namoyon etishi, ijtimoiylashuvi, hayotiy oʻz oʻrnini 
belgilashiga yordam koʻrsatish, pedagogik qoʻllab-quvvatlash. 

Shu oʻrinda individual yondashuvni yangicha talqin etishda quyidagicha xulosa qilish 
mumkin: “barcha oʻquv fanlardan taʼlim oluvchiga qarab borish emas, aksincha taʼlim oluvchidan 
boshlab sekin asta oʻquv faniga borish” tamoyilining bajarilishi; bunda taʼlim oluvchilarning barcha 
qobiliyatlari va mavjud bugungi imkoniyatlarini inobatga olgan holda oʻqitish; taʼlimda 
oʻzlashtirishda oʻrtachalikdan voz kechish; taʼlim oluvchi shaxsining eng yaxshi sifatlarini izlash; 
shaxsni pedagogik tashxis eta olish (qiziqish, turli qobiliyatlari, jarayonga yoʻnalganlik, Menlik, ijobiy 
xarakter, kreativ fikrlash jarayonlarining oʻziga xosligi)ning qoʻllanilishi; shaxsning oʻquv-tarbiya 
jarayonidagi barcha oʻziga xosliklarini hisobga olish zarur. 

Bugungi kunda olamni yaxlit tarzda turli fanlar kesimida oʻrganish alohida dolzarblik kasb 
etmoqda. Chunki, aksariyat kishilar ongida yirik muammolar va ularni yechishning muayyan 
darajasi mavjud emas. Maʼlumki, xalqning ijtimoiy tajribasi taʼlim jarayonida yosh avlodga taqdim 
etiladi. Taʼlim strategiyasini oʻzgartirish uchun uchinchi ming yillik boʻsagʻasida yangicha 
metodologiya asosida taʼlim tizimi isloh qilina boshlandi. Bu esa, fanda sohalararo aloqadorlik, 
hamkorlikda faoliyatni tashkil etish paradigmasini vujudga keltirdi.  

TADQIQOT METODOLOGIYASI 
Hamkorlik pedagogikasi asosida oliy taʼlimda taʼlim jarayonini samarali tashkil etish usullari, 

shuningdek, dars samaradorligini oshirishda hamkorlikda ishlash tamoyillarining muhim jihatlarini 
oʻrganishda birgalikda ishlash, tasniflash, tavsifiy, appozitiv, qiyosiy, transformatsiya, statistik 
metodlardan foydalanilgan. 

TAHLIL VA NATIJALAR 
Tahlil va natijalar shuni koʻrsatdiki, oʻquv-bilish faoliyatida taʼlim oluvchilarning oʻzaro 

harakati jarayonida muvofiqlikka erishish ularning jipslashuviga (kooperatsiya) oʻtishining zarur 
shartini aks ettiradi. Oʻzaro jipslik mehnat jarayonida bir yoki bir necha vazifani bajarishda 
hamkorlikda ishtirok etadigan kishilar faoliyatini tashkil etish shakllaridan birini aniqlab beradi. 
Oʻquv-bilish faoliyatida taʼlim oluvchilarning jipsligining asosiy tavsifi oʻquv maqsadlariga erishish 
uchun ularning imkoniyatlarini integratsiyalashda namoyon boʻladi. 

Shunday qilib, biz taʼlim sifati samaradorligini oshirishda taʼlim oluvchilarning oʻzaro jipsligi, 
ularning hamkorlikdagi faoliyatiga kirishishi muhim rol oʻynaydi. Taʼlim oluvchilarning hamkorligi 
asosida birgalikdagi faoliyatning maʼlum maqsadga erishish uchun ularning kuchlarining birlashuvi 
yotadi. Kooperatsiyadan farqli ravishda taʼlim oluvchilarning hamkorligi oʻquv-bilish faoliyati 
subyektlarining oʻzaro harakati va uning tashkillanishida oʻzaro bir-biriga yordam koʻrsatish, faol 
sheriklik, bir-biriga masʼullikning jadalligi bilan tavsiflanadi. 

Yuqoridagi tahlillardan aniq boʻldiki, maqsadga erishishda oʻzaro kelishuvga asoslangan 
hamkorlikdagi oʻquv-bilish faoliyati subyektlarining harakati taʼlim oluvchilar hamkorligining yana bir 
invariant belgisini oʻzida aks ettiradi. 

Pedagogik-psixologik tadqiqotlar tahlili oʻquv-bilish faoliyatida taʼlim oluvchilarning subyektiv 
nuqtayi nazarlarini faollashtirishga asoslangan dialogik oʻzaro birgalikdagi harakat uning 
ishtirokchilarida koʻplab nuqtayi nazarlar, qarashlar, farazlarni hosil qiladi, shu bilan birga, taʼlim 

oluvchi shaxsini rivojlantirishda katta imkoniyatlarga ega va ular oʻrtasidagi hamkorlikni 
rivojlantirishga imkon beruvchi tashqi muhitni aniqlab beradi. 

Yuqoridagilardan xulosa qilish mumkinki, taʼlim oluvchilarning oʻzaro birgalikdagi harakati 
taʼlim jarayoni samaradorligini oshirishga xizmat qiladi. 

